Հուլիսի ֆլեշմոբի խնդիրների լուծումներ
Առաջին մակարդակ

1․ Անին կատարեց 15 քայլ, Լուսեն կատարեց 20 քայլ ավելի, քան Անին, իսկ Լիլին կատարեց 10 քայլ ավելի, քան Անին ու Լուսեն միասին։ Քանի՞ քայլ կատարեցին Լուսեն և Լիլին միասին։
Անին կատարեց 15 քայլ

Լուսեն՝ 20 քայլ ավելի, քան Անին /15 + 20 = 35/, այսինքն 35 քայլ

Լիլին՝ 10 քայլ ավելի, քան Անին ու Լուսեն միասին։ Անին ու Լուսեն միասին 50 քայլ /15 + 35 = 50/  և 10 քայլ էլ ավելի 

/50 + 10 =60/, այսինքն Լիլին կատարեց 60 քայլ։

Այսպիսով՝ Լուսեն կատարեց 35 քայլ, Լիլին՝ 60։

35+60 = 95

Կարինե Մամիկոնյան

Խնդիրը կկարդանք, կքննարկենք։
Մեզ հայտնի է, որ Անին կատարել է 15 քայլ ,իսկ  Լուսեն կատարել է 20 քայլ ավել քան Անին
Լուսիեի քայլերի քանակը գտնելու համար ՝15+20=35,Լուսեն քայլեց 35 քայլ,

Լիլիի քայլերը գտնելու համար նախ գտնում ենք Լուսիե և Անիի կատարած քայլերի քանակը միասին ինչքան է  35+15=50, ապա ստացված թվին ավելացնում ենք 10, քանի որ Լիլին քայլել էր  10-ով ավել քան Անին ու Լուսեն միասին՝ 50+10=60։

Լիլին և Լուսեն միասին կքայլեն 60+35=95 քայլ:

Լուսինե Հակոբյան

Լուսե= 15+20=35 քայլ

Անի+Լուսե=15+35=50 քայլ

Լիլի 50+10=60 քայլ

Լուսե+Լիլի 35+60=95 քայլ

Սաթեն Քարաջյան

Քանի որ Անին կատարել է 15 քայլ, իսկ Լուսեն կատարել է 20 քայլ ավելի, ուստի Լուսեն կատարել է 15+20=35 քայլ:

Անին ու Լուսեն միասին կատարել են 15 + 35 =50 քայլ:

Քանի որ Լիլին կատարել է 10 քայլ ավելի, քան Անին ու Լուսեն միասին, ուստի Լիլին կատարել է 50+10= 60 քայլ:

Այսպիսով՝ Լուսեն և Լիլին միասին՝ 35+ 60 = 95 քայլ։

Աշխեն Թադևոսյան

15+20=35 քայլ կատարեց Լուսեն

15+35=50 քայլ  Անին ու Լուսեն կատարեցին միասին 

50+10=60 քայլ կատարեց Լիլին

35+60=95 քայլ  Լուսեն ու Լիլին կատարեցին միասին

Նաիրուհի Համբարձումյան

Պատասխան՝ 95։
2․ Լողի պարապմունքը սկսվեց ժամը 12:15-ին և տևեց 45 րոպե: Ժամը քանիսի՞ն ավարտվեց այն:
Սովորողների  հետ կնայենք ժամացույցի սլաքներին։ Ցույց կտանք ժամը 12։15 _ը և կհաշվենք 45 րոպե հետո ժամը քանիսը կլինի։ Կտեսնենք որ ժամը' 13։00 կլինի։

Մարի Միքայելյան

Խնդիրը լուծեցինք հենց լողավազանում, քանի որ ունեինք լողի պարապմունք, լողավազան մտանք 12։15-ին։ Նայեցինք ժամին, ապա, 45 ր լողից հետո դուրս եկանք լողավազանից, կրկին նայեցինք և ֆիքսեցինք ժամը 13:00

Այսպիսով պարապմունքը ավարտվեց 13:00

Արաքս Հովհաննիսյան
Պատասխան՝ 13։00։
3․ Գտիր միանիշ կենտ թվերի գումարը
Կարդալ, հասկանալ:

Միանիշ թվերը գտնել: Պարզել, որ դրանք մի նիշով, նշանով գրվող թվերն են: Դրանք են` 1-9-ը: Հաշվել առաջ ու հետ 1-ական 2-ական քայլերով:

Զույգ ու կենտ թվեր: Համրել միայն զույգ թվերով, հետո կենտ թվերով: Կարելի է խաղի միջոցով առանձնացնել զույգ թվերին ու կենտ թվերին:

Կենտ միանիշ թվերին առանձնացնել: Դրանք են` 1,3,5,7,9:

Այդ թվերը գումարել իրար` 1+3+5+7+9=25

Կարելի է անդրադառնալ թիվ, թվանշան հասկացություններին:

Կարող ենք պահանջը փոխել ու հաշվել միանիշ զույգ թվերի գումարը:

2+4+6+8=20

Հետո կարող ենք հաշվել բոլոր միանիշ թվերի գումարը: 1+2+3+4+5+6+7+8+9= 45 կամ 20+25= 45

Կարելի է առաջ անցնել ու հաշվել`

Երկնիշ զույգ, երկնիշ կենտ, երկնիշ թվերի գումարը:

Անահիտ Հարությունյան

Խնդրի լուծմանն անցնելուց առաջ, սովորողների հետ կխոսեի թիվ և թվանշան հասկացությունների մասին: Այնուհետև կառանձնացնեինք միանիշ, երկնիշ, եռանիշ, քառանիշ և այլն թվերի խմբերը: Այս ամենից հետո ևս մեկ անգամ կխոսեինք կենտ և զույգ թվերի մասին (կարող ենք նաև զույգ և կենտ թվերի խաղերը խաղալ):

Այսքանը կրկնելուց հետո նոր կկենտրոնանայինք կոնկրետ խնդրի վրա:

Word-ով կգրեինք բոլոր միանիշ թվերը՝ 1-9: Այնուհետև մեզ անհրաժեշտ թվերը՝ կենտերը որևէ գույնով կառանձնացնեինք ու կսկսեինք հաշվել դրանց գումարը. կստացվեր հետևյալը՝

1 + 3 + 5 + 7 + 9= 25

Ծաղիկ Գասպարյան

Մեկ նիշ ունեցող թվերից առանձնացնենք նրանք, որոնք չեն բաժանվում 2-ի ( առանց մնացորդի ): 1+3+5+7+9 = (3+7)+(9+1)+5=25 (3-րդների դեպքում՝ գումարման զուգորդական հատկության կիրառմամբ, կարելի է ) :

Քրիստինե Գրիգորյան

Պատասխան՝ 25։
4․ Ափսեում կա 5 շոկոլադե, 7 կաթնային և 12 մրգային կոնֆետներ: Երեկոյան ափսեում մնաց 4 շոկոլադե, 3 կաթնային և 7 մրգային կոնֆետներ: Ամենաշատը ո՞ր տեսակի կոնֆետից կերան երեխաները։
Ամենաշատը կերան մրգային կոնֆետից՝ հինգ կոնֆետ։

Մարիամ Մանասյան

Խնդիրը լուծեցինք հետևյալ կերպ․
5 – 4 = 1, հետևաբար երեխաները կերել էին 1 շոկոլադե կոնֆետ

7 – 3 = 4,  հետևաբար երեխաները կերել էին 4 կաթնային կոնֆետ

12 – 7 = 5, հետևաբար երեխաները կերել էին 5 մրգային կոնֆետ

Համեմատելով թվերը տեսանք, որ ամենաշատը կերել էին մրգային կոնֆետները։

Մարիամ Խաչատրյան

Պատասխան՝ մրգային։
5․ Արատես գետում լողում էին ճամփորդության մեկնած բոլոր ճամբարականները: Նրանցից 15-ը դուրս եկան գետից, մնացին 19-ը: Քանի՞ ճամբարական էր մեկնել ճամփորդության:
Բոլոր ճամբարականների թիվն իմանալու համար պետք է գետից դուրս եկածների թվին գումարենք գետում մնացած ճամբարակաների թիվը․
15+19=34

Արատես էին մեկնել 34 ճամբարական։

Ազնիվ Մանուկյան

19+15=34

Անահիտ Ավագյան

Բոլորը կմտնեն լողավազան, մի մասը դուրս կգա ջրից՝ պառկելու արևի տակ:
Կհաշվենք, թե քանիսը դուրս եկան ջրից:
Հետո կհաշվենք, թե քանիսն են դեռ լողում:

2.1 դասարանից քանի՞ սեբաստացի է  եկել դպրոց: 

Կգումարենք 2 թվերը և կիմանանք, թե 2.1 դասարանից քանի սեբաստացի է այդ օրը եկել դպրոց: 

Նախորդ խնդրի նման վերլուծելով կստանանք 15+19= 34 (ճամբարական)

Լուսինե Պետրոսյան Գ․
Գետից դուրս և գետի մեջ մնացած ճամբարականները միասին 34 ճամբարական են, քանի որ հենց սկզբում նշվում է, որ լողում էին բոլոր ճամբարականները։
15+19=34:

Գոհար Սմբատյան

Պատասխան՝ 34։
6․ Արատեսում կա չորս տնակ: Յուրաքանչյուր տնակում կան 6 մեկտեղանոց և 2 երկտեղանոց մահճակալներ: Ամենաքիչը քանի՞ տնակում կարող են տեղավորվել 20 ճամաբարական։
Հենց կարդացի, միանգամից պատկերացրի, որ երեխեքն այս խնդիրը «Paint» ծրագրով շատ սիրուն կնկարեն ու հեշտությամբ կլուծեն: Դե ինչպես միշտ՝  նախ կկարդանք խնդիրը, կհասկանանք պահանջը, այնուհետև  կսկսենք նկարել: ( Ինձ թվում է, որ սովորողները նախ 4 հատ տնակ կնկարեն):   

 Առաջին տնակում կնկարենք 6 մեկտեղանոց և 2 երկտեղանոց մահճակալ: Ու ըստ մահճակալների թվի կսկսենք հաշվել, թե քանի ճամբարական կարող է տեղավորվել մի տնակում: ( Այսինքն՝ նախ կգտնենք մի տնակում տեղավորվող ճամբարականների թիվը):

6 հատ մեկ տեղանոց, այսինքն՝ 6 մահճակալ + 2 հատ երկտեղանոց, այսինքն՝ 2+2 =4:  Էստեղ էլ 6-ին կգումարենք 4 և կստանանք 10: Այս ամենից հետո կտեսնենք, որ մի տնակում 10 ճամբարական է տեղավորվում:  

Խնդրի պահանջն է, որ գտնենք , թե ամենաքիչը քանի՞ տնակում կարող են տեղավորվել 20 ճամբարական։ Էստեղ  էլ կհասկանանք, որ, եթե մի տնակում 10 ճամբարական է տեղավորվում, իսկ 20-ը երկու հատ 10-ն է, ուրեմն ամենաքիչը երկու տնակ է պետք, որպեսզի 20 ճամբարականն էլ տեղավորվեն ու հանգիստ քնեն: 

(Կկատարենք նաև բանավոր համրանք 100-ի սահմանում՝ ետ, առաջ,  5-ական, 10-ական) … 

Քրիստինե Հովսեփյան

Պատասխան՝ 2։
7․ Ցուցահանդես-վաճառքի համար ճամբարականները պատրատեցին 15  կավե միանման զարդեր: Քանի՞ տուփ կավ օգտագործեցին նրանք, եթե երեք զարդ պատրաստելու համար օգտագործվում է մեկ տուփ կավ։
Խնդիրը կլուծենք այս տարբերակով.

· Ափսեի մեջ կա 15 կոնֆետ
· Եկեք միասին 3-ական խմբավորենք:

· Մեզ քանի՞ բաժակ պետք կլինի, որ մեր խմբավորած կոնֆետները դնենք այնտեղ:

· Դե, եկեք, 3-ական  դնենք ու հաշվենք բաժակները:

Անահիտ Գրիգորյան

Քանի որ ճամբարականները 3 կավե զարդ պատրաստելու համար  օգտագործում են 1 տուփ կավ, իսկ իրենք պատրաստել են 15 զարդ, դրանից հետևություն, որ կօգտագործեն 5 տուփ կավ , 15-ը կբաժանենք 3-ի և կստանանք 5 տուփ: 15:3=5 տուփ կավ օգտագործեցին: 
Կից ուղարկում եմ նաև նկարած տարբերակը:

Գայանե Թորոսյան

Խնդիրը կարդալուց հետո միանգամից կասեն, որ 15։3-ի։ Սակայն կլինեն սովորողներ, որոնք  կնկարեն տուփ, մեջը՝ 3 զարդ, այսպես կտեսնեն, որ անհրաժեշտ կլինի 5 տուփ կավ։ 

Արմինե Գյոնջյան

Ֆլեշմոբի խնդիրներն այս անգամ միայն տանն են լուծել, որովհետև արձակուրդ է։ Փորձեցինք մեյլով քննարկել, հասկանալ, թե ինչ եղանակով են լուծել՝ նկարելով, հաշվելով, ընկերների հետ, մեծերի օգնությամբ։

Բոլորն էլ ճիշտ ճանապարհով գտել էին լուծումը։

Սեդա Խաչատրյան

Պատասխան՝ 5։
8․ Վահանն օրական ուտում է 1 վանիլային և 1 շոկոլադե պաղպաղակ, իսկ Դավիթը օրական ուտում է 2 շոկոլադե և 2 մրգային պաղպաղակ։ Երկուսը միասին քանի՞  պաղպաղակ կուտեն 3 օրում:
3 օրում ՝

 1+1+1+1+1+1+2+2+2+2+2+2=18 պաղպաղակ

Լիլիթ Սահակյան

Սկզբում կհաշվենք, թե երեխաներից յուրաքանչյուրն օրական քանի պաղպաղակ է ուտում, հետո` կգումարենք։

2+2+2=6

4+4+4= 12

12+6=18

Կստանանք 18 պաղպաղակ։ 

Էլյա Գրիգորյան

Վահանը մեկ օրում ուտում է 1 վանիլային և 1 շոկոլադե պաղպաղակ,  Վահանը 3 օրում կուտի 3 վանիլային և 3 շոկոլադե պաղպաղակ,/ Սովորողները նկարել էին տղա՝ 6 պաղպաղակ ուտելիս/

Դավիթը օրական ուտում է 2 շոկոլադե և 2 մրգային պաղպաղակ, Դավիթը 3 օրում կուտի 6 շոկոլադե և 6 մրգային պաղպաղակ: / Սովորողները նկարել էին տղա՝ 12 պաղպաղակ ուտելիս/ Վերջում պաղպաղակները նկարել էին՝ ըստ գույների և հաշվեցին, որ միասին Վահանը և Դավիթը 3 օրում կուտեն՝ 3 վանիլային, 9 շոկոլադե, 6 մրգային պաղպաղակ։ Ընդամենը 18 պաղպաղակ;

Անուշ Աթայան

Պատասխան՝ 18։
9․ Արևելյան դպրոցի բակում կա 5 ծիրանենի: Քանի՞ կիլոգրամ ծիրան հավաքեցին ճամբարականները, եթե 3 ծիրանենիներից յուրաքանչյուրից հավաքեցին 10կգ բերք, իսկ մյուս երկուսից՝ յուրաքանչյուրից հավաքեցին 15կգ բերք։
Մենք ունենք 5 ծիրանենի, որոնք բերքահավաքին տվել են որոշակի քանակությամբ բերք և մեզնից պահանջվում է գտնել այդ ծիրանենիների տված բերքի ընդհանուր քանակը։

Խնդրում ասվում է, որ 3 ծիրանենիներից յուրաքանչյուրից հավաքել են 10 կգ, հետևաբար կունենանք հետևյալը․
3 X 10 = 30 (կգ) 3ծառինը միասին։

Մյուս երկուսից էլ հավաքել էին 15 կգ յուրաքանչյուրից։ Այստեղից էլ կարող ենք հաշվել և գտնել, որ երկոսից միասին հավաքել են 2 X 15 = 30 (կգ) բերք։

Այսպիսով կունենանք հետևյալը՝ 30 + 30 = 60 (կգ)  բոլոր ծառերից միասին։

Կարինե Խառատյան

Խնդիրը կարդալուց հետո կանդրադառնանք յուրաքանչյուր հասկացությանը։ Առաջին քայլով կհաշվենք  3 ծիրանենիներից հավաքած բերքը։ Եթե յուրաքանչյուրից (ամեն մեկից) 10 կգ բերք են հավաքել, ապա երեք ծիրանենիներից հավաքած բերքը միասին կլինի  10+10+10=30 կգ։ Հետո կհաշվենք մյուս երկու ծիրանենիներից հավաքած բերքը, եթե յուրաքանչյուրից հավաքել են 15 կգ, ապա երկու ծիրանենիներից հավաքած բերքը միասին կլինի 15+15=30 կգ։ Երրորդ քայլով հինգ ծիրանենիներից հավաքած բերքի քաշը կգումարենք 30+30=60 կգ։

Մերի Գրիգորյան

Խնդիրը կարդացինք, սովորողները միանգամից այսպես լուծեցին՝

3x 10=30

2x15=30

30+30=60

Լուսինե Գասպարյան

Պատասխան՝ 60։
10․ Գագիկի մայրիկը 32 տարեկան է։ Գագիկը ծնվել է, երբ նրա մայրիկը 21 տարեկան էր։ Քանի՞ տարեկան է այժմ Գագիկը։ 

Այս խնդրի լուծման համար կկիրառենք Paint նկարչական ծրագիրը: Կնկարենք մայրիկին և տղային՝ յուրաքանչյուրի ներքևում նշելով տարիքը: Մայրիկը 21 տարեկան է,տղան 0,մայրիկը՝ 22,տղան՝ 1....այսպես մինչև մայրիկը կլինի 32 տարեկան: Երբ մայրիկը լինի 32 տարեկան,կտեսնենք,որ տղան դարձավ 11 տարեկան:

Դիանա Գևորգյան

Գագիկը 11 տարեկան է, քանի որ մայրիկը 11 տարով մեծացել էր(32-21) նրա ծնվելու պահից։ 

Մանուշակ Աբրահամյան

խնդիրը  լուծել ենք այսպես՝ մայրիկի ներկայիս տարիքից հանել ենք մայրիկի այն տարիքը, երբ ծնվել էր Գագիկը /32-21=11/, նաև 21- ից հաշվել  ենք մինչև մայրիկի ներկայիս տարիքը՝ 32 և տեսել, որ 11 է ավելանում: Այսպիսով Գագիկը 11 տարեկան է:

Մարգարիտ Թամազյան

Պատասխան՝ 11։
